
MEDIA LOYIHALARINI 
BOSHQARISH: O‘ZBEKISTON 

OAV AMALIYOTI TAHLILI 

Yo‘ldosheva Dilobar Jaxongir qizi
O‘zbekiston Respublikasi Bank-moliya akademiyasining 

“Loyiha boshqaruvi” yo‘nalishi magistranti
diloryuldoweva1703@gmail.com

ORCID: 0009-0004-4881-7332

Annotatsiya. O‘zbekiston mediasida raqamli platformalarning rivojlanishi va OAV sonining oshishi kuzatilmoqda. Biroq 
aksariyat OAV iqtisodiy mustaqillikka to‘liq erishmagan. Shuningdek, reyting tizimi shaffof emasligi, davlat va xususiy OAV 
o‘rtasida adolatli raqobat muhiti yaratilmaganligi kuzatiladi. Maqolada media loyihalarining barqarorligini oshirish uchun 
xalqaro standartlarga mos reyting tizimi yaratish, davlat subsidiyalarini kengaytirish va professional mediamarketing 
yo‘lga qo‘yish zarurligi ta’kidlanadi. Shuningdek, xalqaro loyiha boshqaruvi standartlarini mahalliy sharoitga moslashtirish 
tavsiya etilgan. 

Kalit soʻzlar: raqamli transformatsiya, iqtisodiy mustaqillik, reyting tizimi, mediamarketing, loyiha boshqaruvi standartlari, 
raqobat muhiti, subsidiya va grantlar, O‘zbekiston.
Abstract. The development of digital platforms and an increase in the number of media outlets are observed in the media 
of Uzbekistan. However, most media outlets have not achieved full economic independence. It is also noted that the rating 
system is not transparent, and a fair competitive environment has not been created between state and private media. The 
article emphasizes the need to create a rating system that meets international standards, expand state subsidies, and 
establish professional media marketing to enhance the sustainability of media projects. It is also recommended to adapt 
international project management standards to local conditions.

Key words: digital transformation, economic independence, rating system, media marketing, project management 
standards, subsidies and grants, Uzbekistan.
Аннотация. В СМИ Узбекистана наблюдается развитие цифровых платформ и увеличение количества СМИ. 
Однако большинство СМИ не достигли полной экономической независимости. Также наблюдается непрозрачность 
рейтинговой системы, отсутствие справедливой конкурентной среды между государственными и частными СМИ. 
В статье подчеркивается необходимость создания рейтинговой системы, соответствующей международным 
стандартам, расширения государственных субсидий и налаживания профессионального медиамаркетинга 
для повышения устойчивости медиапроектов. Также рекомендуется адаптировать международные стандарты 
проектного управления к местным условиям.

Ключевые слова: цифровая трансформация, экономическая независимость, рейтинговая система, медиамаркетинг, 
стандарты управления проектами, субсидии и гранты, Узбекистан.

K I R I S H
So‘nggi yillarda O‘zbekiston mediasida sezilarli o‘zgarishlar ro‘y bermoqda. 2016–2024 yillarda OAVlar 

sonining ortishi, internet nashrlar va raqamli platformalarning faollashuvi kuzatildi. “Yangi O‘zbekiston” taraqqiyot 
strategiyasida (2022) media sohasini modernizatsiya qilish va iqtisodiy barqarorligini ta’minlash ustuvor 

vazifalardan biri sifatida belgilandi [1, 3]. O‘zbekiston media sanoatida yangi biznes modellari shakllanayotgan 
bo‘lsa-da, ularning aksariyati hali ham boshqaruvning klassik shakllarida faoliyat olib boradi. Bu holat strategik 
rejalashtirishning yetarli darajada yo‘lga qo‘yilmaganligi, moliyaviy va ijodiy resurslar muvofiqlashtirilishining 
sustligi, shuningdek, auditoriya bilan o‘zaro aloqaning tizimli boshqarilmasligi bilan izohlanadi. Natijada ko‘plab 
loyihalar qisqa muddatli natijalarga erishadi, biroq ularning barqarorligi ta’minlanmaydi. Shu bois media 
loyihalarni ilmiy asoslangan boshqaruv konsepsiyasiga tayanib tashkil etish dolzarbdir.

Xalqaro tajribaga nazar tashlasak, dunyoga mashhur media tashkilotlar (BBC, CNN, Al Jazeera, The 
Guardian, Deutsche Welle va boshqalar) o‘z faoliyatini aniq loyiha strategiyasi asosida olib boradi. Bunday 
tizimda boshqaruvning asosiy tamoyillari — vaqt, byudjet, sifat va auditoriya ishonchi muvozanatini saqlash 
orqali natijadorlikka erishishdir. Shu jihatdan loyiha boshqaruvi konsepsiyasi nafaqat ijodiy jarayonlarni, balki 
iqtisodiy va tashkiliy qarorlarni ham optimallashtirish imkonini beradi. O‘zbekiston sharoitida esa bu yondashuv 
milliy madaniyat, til, auditoriya odatlari va iqtisodiy imkoniyatlarga moslashtirilgan holda ishlab chiqilishi lozim.

Ushbu tadqiqotning maqsadi — O‘zbekiston media sanoatida loyihalarni boshqarish amaliyotini kompleks 
tahlil qilish hamda ularning uzoq muddatli iqtisodiy barqarorligini ta’minlashga to‘sqinlik qiluvchi muammolarni 
aniqlash va ularni bartaraf etish maqsadida ilmiy asosga ega tavsiyalar ishlab chiqishdan iborat.

Tadqiqotning obyekti — O‘zbekiston hududida faoliyat yurituvchi ommaviy axborot vositalari (OAV) va 
raqamli media subyektlari.

Tadqiqotning predmeti — O‘zbekiston OAVda media loyihalarni boshqarish amaliyoti, ularning iqtisodiy 
barqarorligini ta’minlash mexanizmlari.

M A V Z U G A  O I D  A D A B I Y O T L A R  S H A R H I  
Oxirgi besh yillikda media boshqaruvi nazariyasi va amaliyoti bo‘yicha olib borilgan tadqiqotlar ko‘lami 

sezilarli darajada kengaydi. Bu, avvalo, raqamli texnologiyalar, sun’iy intellekt, tarmoq kommunikatsiyasi va 
global auditoriya xulq-atvoridagi o‘zgarishlar bilan izohlanadi. Zamonaviy media boshqaruvi nazariyasi loyiha 
menejmentini iqtisodiy, ijtimoiy va texnologik jihatlarni birlashtiruvchi tizim sifatida talqin etadi. Chaudhuri (2021) 
media tashkilotlarni “axborot siyosati va iqtisodiy strategiya tutashgan nuqta” sifatida baholaydi [2, 15]. Uning 
fikricha, media nafaqat axborot tarqatuvchi, balki iqtisodiy resurslarni boshqaruvchi subyektdir. Salamzadeh, 
Kawamorita va Fakhrabadi (2023) media tashkilotlarini “kreativ iqtisodiyot”ning markaziy bo‘lagi sifatida 
talqin qilib, barqaror biznes modellarsiz media tizimi uzoq umr ko‘rmasligini ta’kidlaydi. Ular ijodiy mehnat 
va iqtisodiy barqarorlik o‘rtasidagi muvozanatni saqlashni media tashkilotlari uchun eng asosiy shartlardan 
biri sifatida ko‘rsatadi [3]. Mahalliy kontekstda esa Dadakhonov (2024) Markaziy Osiyo OAVlarini tahlil qilib, 
xorijiy tajribalarni to‘liq nusxalash emas, balki mahalliy ehtiyojlarga moslashtirish kerakligini ko‘rsatgan [4, 48]. 
Biroq milliy OAVlarda loyiha boshqaruvi amaliyotini kompleks tahlil qiluvchi va asosiy muammolarni aniqlashga 
qaratilgan tadqiqotlar yetarli emas.

T A D Q I Q O T  M E T O D O L O G I YA S I
Mazkur tadqiqotning metodologik asosini o‘rganishda nazariy va empirik tadqiqot usullari majmuasidan 

foydalanildi. Xususan, tizimli yondashuv usuli yordamida O‘zbekiston mediabozori va media loyihalari 
tizim sifatida tahlil qilindi, ularning barqarorligiga ta’sir etuvchi omillar ko‘rib chiqildi. Milliy media loyihalarini 
boshqarish amaliyoti xorijiy mamlakatlardagi xalqaro standartlar va muvaffaqiyatli tashkilotlar tajribasi bilan 
taqqoslandi. Shuningdek, 2016–2024 yillardagi OAVlar o‘sishiga oid rasmiy statistik ma’lumotlar hamda media 
sohasini rivojlantirishga doir strategik hujjatlar tahlil qilindi. Mazkur tahlillar natijasida aniqlangan muammolar 
asosida media loyihalar barqarorligini oshirish bo‘yicha ilmiy-amaliy takliflar va tavsiyalar shakllantirildi.

T A H L I L  V A  N A T I J A L A R
O‘zbekiston media bozoridagi rivojlanish tendensiyalari.
2016–2024-yillar davomida O‘zbekiston OAVlar soni 1514 tadan 2349 taga oshdi. Telekanallar 65 tadan 

89 taga, jurnallar 309 tadan 866 taga, internet nashrlar esa 395 tadan 738 taga yetgan [5]. Bu raqamlar 
media bozorida raqamli kontentning ustunlik kasb etayotganini ko‘rsatadi. Shu bilan birga, faol blogerlar 
soni 50 nafardan 1200 nafarga ko‘payishi axborot iste’moli shaklining o‘zgarib borayotganini bildiradi. 
Raqamlashtirish jarayonlari axborot ishlab chiqarish xarajatlarini kamaytirib, tezlik va ommaboplikni 
oshirmoqda. Shu bilan birga, raqamli media va podkast platformalarining kuchayishi O‘zbekistonda faoliyat 
yuritayotgan telekanallar va radiostansiyalar uchun katta sinov bo‘lib, an’anaviy auditoriyaning kamayish 
xavfini yuzaga keltirmoqda. Bunday sharoitda OAV yangicha va innovatsion formatlarni qabul qilishga majbur 
bo‘lmoqda.

Reyting tizimlari va shaffoflik muammosi.
O‘zbekiston media bozorida International Media Service (IMS) auditoriya reytinglarini hisoblash 

bo‘yicha asosiy tashkilot sifatida faoliyat yuritadi [6]. Biroq amaliyotda IMS tizimi shaffoflik va 
ilmiy metodologiya jihatidan cheklangan. Uning faoliyati asosan so‘rovnomalar va taxminiy hisob-
kitoblarga asoslanganligi sababli, natijalar ilmiy asoslangan xalqaro standartlarga to‘liq mos kelmaydi. 
Qiyoslaydigan bo‘lsak, AQSHda Nielsen kompaniyasi televideniye, radio va internet auditoriyasini aniq 
texnologiyalar (set-top box, onlayn tracking, panel tadqiqotlar) asosida hisoblaydi. Yevropada esa GfK va 
Comscore kabi kompaniyalar ishlaydi [10]. Ular reytinglarni xalqaro standartlarga mos ravishda o‘lchaydi va 
ma’lumotlarni ochiq statistik asosda e’lon qiladi [7]. O‘zbekistonda esa bu jarayonlar to‘liq joriy etilmagan. Shu 
sababli, reklama narxlarini adolatli belgilash, auditoriya ulushini aniq baholash, sog‘lom raqobatni rivojlantirish 
va sarmoyadorlar ishonchini oshirish uchun xalqaro standartlarga mos reyting tizimini yaratish zarur.

Moliyaviy tengsizlik va raqobat muammolari.
Xususiy va davlat OAVlari o‘rtasida moliyaviy nomutanosiblik saqlanib qolmoqda. Har 

oyda xususiy teleradiokanallar “Radioaloqa, radioeshittirish va televideniye markazi” xizmatlari 
uchun belgilangan miqdorda to‘lov amalga oshiradi. Bu narx OAVning uzatkichlari soni, efir 
chastotasi, hududiy qamrov radiusi kabi ko‘rsatkichlarga qarab turlicha bo‘lishi mumkin [11]. 
Ayni vaqtda, davlat teleradiokanallari byudjet mablag‘lari hisobidan moliyalashtiriladi, bu esa ularning asosiy 
xarajatlarini qoplaydi. Shunga qaramay, ularga tijorat reklama faoliyati yuritishga ham ruxsat berilgan. 2024-
yilda O‘zbekiston Milliy teleradiokompaniyasiga davlat byudjetidan 560 milliard so‘m mablag‘ ajratilgan bo‘lsa, 
2025-yilda bu summa 881,3 mlrd so‘mga yetdi. O‘zbekistonda jami davlat teleradiokanallari soni 26 ta, nodavlat 
telekanallar esa 22 ta, radiokanallar 19 tani tashkil qiladi [8].

Media loyiha boshqaruvi standartlarini joriy etish.
Media loyihalarning muvaffaqiyatini ta’minlashda tashkiliy koordinatsiya va samarali 

kommunikatsiya katta ahamiyatga ega. Kontent, marketing va texnik bo‘limlar o‘rtasidagi doimiy 
hamkorlik loyihaning sifat, tezkorlik va moliyaviy samaradorlik mezonlariga mos kelishini ta’minlaydi. 
Ammo, O‘zbekiston media bozorida xalqaro loyiha boshqaruvi metodologiyalari (masalan, PMBOK, Agile) 
to‘liq joriy qilinmagan. PMBOK (Project Management Body of Knowledge) loyihani boshqarish bo‘yicha eng 
keng tarqalgan va an’anaviy standartlar to‘plami bo‘lib, loyiha jarayonlarini bosqichma-bosqich, qat’iy qoidalar 
asosida boshqarishni talab qiladi. Agile metodologiyasi esa tez o‘zgaruvchan loyihalar uchun ishlab chiqilgan. 
Unga ko‘ra, loyiha kichik sikllarga bo‘lingan holda amalga oshiriladi va auditoriya talablariga moslashtiriladi. Bu 
media va IT loyihalar uchun ideal boshqaruv uslubi sanaladi [9].

X U L O S A  V A  T A K L I F L A R
Tadqiqot natijalariga asoslanib, media loyihalarining iqtisodiy barqarorligini ta’minlash va raqobatbardoshligini 

oshirish maqsadida quyidagi strategik chora-tadbirlar tavsiya etiladi:
Kadrlar malakasini oshirish. Jurnalistlar va media xodimlari uchun loyihalarni boshqarish, mediasavodxonlik 

va innovatsion texnologiyalar bo‘yicha xalqaro maslahatlar asosida tizimli treninglar tashkil etish.
Reyting tizimini shaffoflashtirish. O‘zbekiston media bozorida xalqaro standartlarga mos, ishonchli va 

shaffof reyting tizimini joriy etish, bu reklama narxlarini ilmiy asoslashga xizmat qiladi.
Subsidiya va grantlar ajratishni ko‘paytirish. Xususiy OAVlar uchun davlat tomonidan subsidiyalar, grantlar 

ajratish va imtiyozlar tizimini yo‘lga qo‘yishni tashkillashtirish. Prezident Shavkat Mirziyoyevning 2025-yilda 
“Davlat boshqaruvi tizimida samaradorlik, proaktivlik va natijadorlikni oshirish chora-tadbirlari to‘g‘risida”gi farmoni 
asosida “Milliy kontent ishlab chiqarish markazi” tashkil etildi [7]. Ushbu markaz OAV va kontentmeykerlarni 
qo‘llab-quvvatlash tizimini davom ettirish, innovatsion rivojlantirish hamda raqamli transformatsiya jarayonlarini 
jadallashtirish imkonini beradi.

Tijorat faoliyatini professional tashkil etish. Media marketingni professional darajada yo‘lga qo‘yish, 
ijtimoiy tarmoqlarda samarali reklama kampaniyalarini olib borish va ijtimoiy foydali loyihalarni homiylik qilishni 
rag‘batlantirish.

Texnologik innovatsiyalar. Raqamli transformatsiyani jadallashtirish, sun’iy intellekt va ma’lumotlarni tahlil 
qilish tizimlari yordamida soxta ma’lumotlarni aniqlash hamda auditoriya ko‘rsatkichlarini monitoring qilish.

Kelgusidagi ilmiy izlanishlarda O‘zbekiston media sanoatidagi reklama segmentlari va monetizatsiya 
strategiyalarining amaliy natijalari quyidagi dolzarb yo‘nalishlarga e’tibor qaratish tavsiya etiladi. Shu bilan 
birga, auditoriyaning axborot iste’moli xatti-harakatlarini modellashtirish usullarini tahlil qilish lozim.

Xulosa qilib aytganda, yuqorida qayd etilgan muammolarni hal etish uchun kompleks yondashuv zarur. 
Bu borada OAV uchun mustaqil reyting tizimini yaratish, davlat qo‘llab-quvvatlash mexanizmlarini kengaytirish 
va mediamarketing kompetensiyalarini oshirish – milliy media sanoatining raqobatbardoshligini ta’minlashga 
xizmat qiladi.

